
Annotatsiya. Maqolada Oʻzbekistonda bozor iqtisodiyoti sharoitida turizm, xususan ekoturizm sohasini 
rivojlantirishning dolzarb muammolari va imkoniyatlari tahlil qilinadi. Samarqand viloyatining tarixiy, madaniy 
va tabiiy salohiyati asosida turizm infratuzilmasini kengaytirish choralari koʻrib chiqiladi. Shuningdek, ichki va 
xorijiy turistlarning ekologik sayyohlikka boʻlgan qiziqishi va bu yoʻnalishdagi istiqbollar haqida fikr yuritiladi. 

Kalit soʻzlar: turizm, ekoturizm, Samarqand viloyati, infratuzilma, ichki turizm, iqtisodiyot, sayyohlik salohiyati. 

DOI: https://doi.org/10.47390/SPR1342V5SI8Y2025N01  

Kirish. Bozor iqtisodiyoti sharoitida Oʻzbekistonda turizm sohasini barcha 

tarmoqlarini, jumladan ekoturizmni rivojlantirish uchun qulay shart-sharoitlar yuzaga 

kelayotganligi, turizmning respublika iqtisodiyotiga yanada integratsiyalashuvi mamlakat 

iqtisodiyotida muhim ahamiyat kasb etmoqda. Bularning barchasi chet ellik turistlar eʼtiborini 

oʻziga tortadi. Shuningdek, ichki turizmni rivojlanishi natijasida Oʻzbekiston fuqarolari 

ekoturistik obyektlarga tashrifi orqali koʻproq maʼlumotga ega boʻlishi ona yurtga nisbatan 

milliy iftixor hamda gʻurur tuygʻusini shakllanadi. Ekoturizmni rivojlantirishda Oʻzbekistonda 

mavjud boʻlgan siyosiy barqarorlik ham muhim oʻrin tutadi. Ayni paytda mamlakat hududlarida 

zamonaviy turizm infratuzilmasini yaratish chora-tadbirlariga alohida eʼtibor berilishi 

hududlar turizmni barcha yoʻnalishlarini rivojlanishini koʻrishimiz mumkin. Jumladan, 

Samarqand viloyati ulkan sayyohlik salohiyati mamlakatning iqtisodiy, ijtimoiy va madaniy 

mailto:choriyevanargiza257@gmail.com
https://doi.org/10.47390/SPR1342V5SI8Y2025N01

hayotida muhim oʻrin tutadi. Bu oʻlkaning betakror tarixiy obidalari, soʻlim tabiati, ayni paytda 

bagʻrikeng va mehmondoʻst xalqi, shirin-shakar, sarxil mevalari, eng muhimi, qulay 

infratuzilma tarmoqlari keyingi yillarda viloyatning turistik salohiyatini yanada rivojlantirish 

maqsadida yaqin besh yilda viloyatda 179 dan ziyod yangi mehmonxona qurish va 12 ta 

mehmonxonani kengaytirish moʻljallanmoqda.[1, B.178] 

Adabiyotlar tahlili va metodologiya. Oʻzbekiston Respublikasi Prezidentining  

2022-yil 24-dekabrdagi “Samarqand viloyatining turizm va transport salohiyatidan samarali 

foydalanish, viloyatni “Samarqand — yangi O‘zbekistonning turizm darvozasi»konsepsiyasi 

asosida rivojlantirish boʻyicha qoʻshimcha chora-tadbirlar toʻgʻrisidagi PQ-455 sonli qarori 

tasdiqlandi. Ushbu qarorda Samarqand viloyatiga xorijiy va mahalliy turistlar oqimini 

koʻpaytirish, yangi turizm infratuzilmasi obyektlari salohiyatidan samarali foydalanish uchun 

zarur shart-sharoitlarni yaratish, shuningdek, yangidan modernizatsiya qilingan Samarqand 

xalqaro aeroportida xorijiy aviatashuvchi kompaniyalar uchun barcha imkoniyatlarni yaratish, 

hududning transport-logistika tizimini rivojlantirish, koʻrsatilayotgan xizmatlar sifatini yanada 

yaxshilash va diversifikatsiya qilish masalalariga alohida urgʻu qaratilgan.[2, B.448] 

Muhokama. Samarqand uzoq yillar davomida tarixiy shahar sifatida sayyohlarni jalb 

etgan boʻlsa, endilikda turizmning boshqa yoʻnalishlari, xususan, ekoturizmni rivojlantirish 

muhim masalaga aylanyapti. Buning bir necha sabablari bor. 

Birinchidan, tarixiy obyektlarni koʻrish, bir necha soat, boringki, bir kunda “bitadigan” 

jarayon. Sayyohlarning hududda koʻproq boʻlishiga erishish esa byudjet uchun ham, 

sayyohlarga xizmat koʻrsatuvchi mahalliy aholi uchun ham daromad nuqtai nazaridan juda 

muhim. Ikkinchidan, dunyoda zamonaviy turizmning eng muhim yoʻnalishiga aylangan 

ekoturizm atrof-muhitni muhofaza qilishni taqozo etadi, biorangbaranglikni, tabiiy resurslarni 

saqlash va hatto kengaytirish, umuman ekologiya uchun beqiyos ahamiyatga ega. Shu bilan 

birga madaniy merosni ham asrash va mahalliy iqtisodiyotni rivojlantirishda juda katta oʻrin 

tutadi. Aholiga yangi ish oʻrinlari yaratish va iqtisodiy rivojlanish imkoniyatini beradi. 

Sayyohlar tomonidan sarflanadigan mablagʻ oʻsha hududni boy qiladi. Ekoturistik hududlarda 

infratuzilma yaxshilanishi bilan bir qatorda hudud aholisi mehmonxonalar, umumiy 

ovqatlanish, transport xizmatlari kabi qator sohalarda band boʻladi.[3] Samarqand viloyati 

ulkan sayyohlik salohiyatiga ega boʻlib, mamlakatning iqtisodiy, ijtimoiy va madaniy hayotida 

muhim oʻrin tutadi. Rivojlangan infratuzilma har qanday hududda ekologik turizmni 

rivojlantirish uchun katta ahamiyatga ega va ekologik turizmni rivojlantirish infratuzilmani 

rivojlantirishga imkon beradi, aholining turmush darajasini yaxshilaydi va atrof-muhitni 

muhofaza qilish tadbirlarini amalga oshirishga oshirishga yordam beradi. [4, B.158]  

Oʻzbekistonga turistik yoki xususiy yoʻnalish boʼyicha tashrif buyuruvchi shaxslarni 

kamida 10% oʻz sayohatlarining ekologik jihatlari bilan qiziqadi: ular yoki tabiiy hududlar 

(bogʻlar, togʻlar, oʻrmonlar, koʻllar) ga tashrif buyurishadi, yo boʻlmasa, yaqinroq qishloq 

joylarga bir kun1ik ekskursiya qilishadi. Ularning kamida 60 % aralash turga ehtiyoj sezishadi, 

xususan, etnografiya bilan ekologiyaga qiziqishadi. [5, B.29] 

Mamlakatimizda hozirgi kunda milliy bogʻlarimizdan ekoturizm obyekti sifatida 

foydalanmoqdamiz, tabiat qoʻriqxonalaridan ekoturizmda foydalanishga hozircha ruxsat 

berilmagan. Mamlakatimizda aholining ekologik madaniyati va ekologik bilimlarini oshirish, 

tabiatni muhofaza qilish qonunlarini yaxshi bilish va hurmat qilish, tabiat resurslarini 

muhofaza qilish dasturlariga ixtiyoriy hamkorlik qilish ishlariga tayyorlash, ekoturizmning 

tartib-qoidalarini, tamoyillarini oʻrgatish kabi amaliy ahamiyatga ega. Ekoturizm — tabiiy 

muhitga nisbatan masʼuliyat bilan sayohat qilish, tabiiy hududlarni ularga ziyon yetkazmagan 

holda oʻrganish, hamda tabiatning betakror, oʻziga xos joylaridan zavq olish maqsadida tabiatni 

muhofaza qilishga, mahalliy aholining ijtimoiy-iqtisodiy sharoitini yaxshilashiga yordam 

beradi.  

Ekoturizmning tamoyillari ekoturizm yoʻnalishining rivojlanishidagi tartib meʼyorlari 

asosida belgilanadi. Yaʼni ekoturizmning tamoyillari ekoturizmning mohiyatini, mazmunini, 

maqsadi va vazifalarini oʻzida aks ettirishi kerak. 

Hozirgi kunda ekoturizm birmuncha yangi koʻrinishdir. Uni ommalashtirish kerak. 

Birinchi navbatda ekoturizm nafaqat iqtisodiyotga balki mahalliy aholi uchun ham foydali 

ekanligini, shuningdek ekoturizm tabiatni saqlashning eng oqilona ekanligi haqida tushuntirish 

ishlarini olib borish kerak. Oʻsha hududda yashovchi aholini shu sohada ishlashga jalb qilish 

lozim yaʼni ular mutaxassis kadr sifatida ish  

olib borishlari lozim. Ekoturizmni rivojlantirish maqsadida fuqarolarda ekologik 

madaniyatni, taʼlim-tarbiyani shakllantirish talab etiladi. Ayni paytda ekoturizm va unga 

tegishli tashkilotlar toʻgʻrisida toʻlaqonli maʼlumot bera oladigan axborot resurslarini yaratish 

va takomillashtirish lozim. 

Ayni paytda ekoturizm va unga tegishli tashkilotlar toʻgʻrisida toʻlaqonli maʼlumot bera 

oladigan axborot resurslarini yaratish va takomillashtirish lozim. Shu bilan birgalikda shahar 

tashqarisida joylashgan kichik mehmonxonalar va guest houselarga litsenziya olish tartibini 

soddalashtirish kerak. Va asosiysi, bu yerda turizmning rivojlanishi tabiatga zarar 

yetkazmasligiga, keluvchi kapital urf-odatlar va asosiy elementlarning yoʻqolib ketishiga olib 

kelmasligini nazorat qilish talab etiladi.[6, B.261] 

Hozirgi kunda turizmni rivojlantirish boʻyicha islohotlarimiz, qulay investitsiyaviy 

muhit yaratish boʻyicha saʼy-harakatlarimiz tufayli Samarqandga kelayotgan xorijiy turistlar 

soni 2 barobar koʻpaydi. Samarqand viloyatining chekka va togʻ oldi tumanlari dagastranomik 

va eko turizm sohasini yanada rivojlantirish va takomillashtirish lozim, chunki Samarqand 

viloyatining ayrim tumanlari oʻzining tabiiy musaffoligi va noodatiy turmush tarzi bilan 

kishilarni oʻziga jalb qilib kelmoqda. Misol uchun Urgut va Bulungʻur tumanlari misolida 

koʻradigan boʻlsak, ushbu tumanlar oʻzining togʻli zonalari va sersuv daryolari, kanal va ariq 

zovurlari, lalmikor yerlari va shu bilan bir qatorda oʻzgacha turmush tarziga egadir. 

Samarqandda ekoturizm ham sezilarli darajada rivojlanib bormoqda. Samarqand viloyati Urgut 

tumanida joylashgan, “Chor chinor” ziyoratgohi. Rivoyatga koʻra, arab sarkardalaridan biri 

Xo‟ja Abu Tolib Urgutga hukmdor boʻlib, buloq atrofida 4 dona chinor ektiradi. U vafot etgach 

(866-867) shu chinorlar yakunida dafn etiladi. Bu joyning yana bir nomi “Xoja Chor-chinor” deb 

atalishining tarixi shu voqea bilan bogʻliq chor-chinor majmuasi ichida 1914-yilda 

Naqshbandiya tariqati taʼlimoti targʻibotchisi eshon Valixon Urgutiyning o’g’illari Shayx 

Muxiddinxon tomonidan qurilgan masjid bor. Masjiddan dastlab Madrasa sifatida 

foydalanilgan.[7, B.8] 

Natijalar:  

-Samarqand viloyati ekoturizm sohasida ulkan imkoniyatlarga ega; 

-infratuzilmaning rivojlanishi ekoturizmni yanada ommalashtiradi; 

-davlatimiz tomonidan qabul qilingan huquqiy hujjatlar sohaning barqaror 

rivojlanishiga asos yaratmoqda; 

-turistlarning ekologik sayohatlarga boʻlgan qiziqishi ekoturizm bozorini kengaytirish 

imkonini bermoqda; 

Xulosa. Oʻzbekistonda, xususan Samarqand viloyatida turizm va ekoturizm sohasini 

rivojlantirish uchun iqtisodiy, siyosiy va ijtimoiy shart-sharoitlar mavjud. Zamonaviy 

infratuzilma va davlat tomonidan qabul qilingan qonunlar yordamida sayyohlik salohiyatini 

yanada oshirish mumkin. Ekoturizm nafaqat mamlakat iqtisodiyotiga ijobiy taʼsir koʻrsatadi, 

balki mahalliy aholi uchun milliy iftixor va tabiatni asrashga boʻlgan masʼuliyat tuygʻusini 

shakllantiradi. 

